
Euskal Herriko 36 sagardotegik parte
hartuko dute II. Sagardo Txapelketa
Herrikoian

Euskal Herriko 36 sagardotegitako sagardoek hartuko dute parte Euskal Herriko II.
Sagardo Txapelketa Herrikoian. Finalaurreko bakoitzean 36 sagardo horietatik 12
sagardo dastatuko dira, zozketaz erabakita, eta finalaurrekoetan puntuazio altuena

lortzen duten 12 sagardoak pasako dira finalera, Andoainen, irailaren 24an.

Gipuzkoako Sagardogileen Elkarteak jakinarazi duenez, parte hartzen 36
sagardotegietako sagardoak afaltzera inguratzen diren guztien artean dastatu eta
puntuatuko dira. Horrela, edonork parte har dezake txapelketan, sagardoa gustatzea
baita baldintza bakarra.

"Orain arte, ohituta egon gara herri askotan egiten diren Sagardo Egun eta
txapelketekin, baina txapelketa herrikoia desberdina da: afaltzera eseri eta ateratzen
dituzten sagardo desberdinak dastatu eta nork bere gustu eta iritziaren arabera nahi
duen puntuazioa ematen dio, batetik hamarrera. Beraz, epaile izatea afaltzera eseri
eta sagardoak dastatzea da, lagunarteko giroan. Ez da txapelketa ofiziala, baina
aukera ematen du herritar askoren iritzia jakiteko eta horioso interesgarria da
sagardogileentzat", azaldu du.

Finalaurrekoetan sarrerak pixkanaka bukatzen ari dira "eta batek baino gehiagok
errepikatu egin dute lehen esperientzia gustatuta". Orain, final handia prestatzen ari
da Gipuzkoako Sagardogileen Elkartea, Andoaingo Udalaren eta Ontza Elkartearen
laguntzarekin.
Txapelketa afaria irailaren 24an izango da, 20:00etan hasita, Andoaingo Zumea
plazan, eta menua euskal produktuetan oinarrituko da, Gipuzkoako Sagardogileen
Elkarteak, Basatxerrik eta Lurlan Elkarteek duten elkarlanerako proiektua oinarri
hartuta. Txartelak salgai daude 30 euroan Andoaingo Ontza Elkartean, Ondarreta
tabernan eta Txuri Beltz tabernan.

BIGARREN EDIZIOA

Aurten bigarren urtea du Euskal Herriko Sagardo Txapelketa Herrikoiak, Gipuzkoako
Sagardogileen Elkarteak lehengo ohitura bati heldu eta iaz antolatu baitzuen lehen
edizioa 32 sagardotegiren parte hartzearekin. Historikoki horrelako txapelketak egin
izan dira, 1967tik aurrera zenbait txapelketa herrikoi antolatu baitzituen orduko
sagardogileen elkarteak, herri desberdinekin elkarlanean, eta sare hori
berreskuratzea da asmoa.

2015eko txapelketa "lehen harria" izan zen eta aurten jarri nahi izan da bigarrena,
baina finalaz gain, hiru finalaurreko ere antolatuta. Herriz herri egiten diren eta sare
horretan sartzeko interesa duten txapelketa eta Sagardo Egunekin elkarlanean
antolatu du txapelketa herrikoia Gipuzkoako Sagardogileen Elkarteak.

Puntuazio sistemari dagokionez, jendea afaltzen hasi orduko hasiko dira mahaira
sagardoa ateratzen eta jendeak lote bakoitza puntuatu behar izaten du. Ez da jakiten
zein sagardotegitako sagardoa den dastatu beharrekoa eta finalaurrekoetan bezala
ez da jakiten zein sagardotegitako sagardoa dastatzen det azken sailkapena jakin
arte. Bukaeran emango da jakitera zein sagardo diren irabazleak eta zein lote zenbaki
zuten. Proiektua Eusko Jaurlaritzarekin eta HAZI fundazioarekin elkarlanean ari da
antolatzen Gipuzkoako Sagardogileen Elkartea.

